
5 DISEMBER 2022 

  



1. Terima kasih kepada YAB Perdana Menteri atas kepercayaan kepada saya 

untuk menggalas amanah dan tanggungjawab untuk menerajui kementerian 

yang menjadi nadi dan harapan rakyat Malaysia untuk menikmati hidup yang 

sejahtera dan lebih sempurna apabila tekanan sara hidup rakyat dapat 

diminimumkan; 

 

2. Kos Sara Hidup merupakan keutamaan kerajaan hari ini, pimpinan YAB Dato 

Seri Anwar Ibrahim. Penukaran nama kementerian daripada Kementerian 

Perdagangan Dalam Negeri dan Hal Ehwal Pengguna kepada Kementerian 

Perdagangan Dalam Negeri dan Kos Sara Hidup memberi petunjuk yang jelas, 

keutamaan YAB Perdana Menteri ialah mengurangkan tekanan sara hidup 

rakyat; 

 

3. Saya sangat menyedari harapan 33 juta pengguna di Malaysia yang 

mengharapkan penyelesaian kepada kenaikan harga barang dan kekurangan 

bekalan makanan di pasaran. Saya akan berusaha untuk mengembeling 

seluruh sumber kepakaran yang ada bagi menjayakan harapan rakyat dan 

gagasan besar Perdana Menteri; 

 

 

4. Kementerian ini akan menjalin kerjasama strategik dengan kementerian lain, 

terutamanya Kementerian Pertanian dan Keterjaminan Keselamatan Makanan 

yang bertanggungjawab dalam pengeluaran makanan bagi mengoptimumkan 

pengeluaran dan meminimumkan kos pengeluaran; 

 

5. Ketiadaan telur ayam di pasaran telah menimbulkan keresahan kepada 

masyarakat dan merencatkan pertumbuhan ekonomi negara kerana banyak 

kegiatan ekonomi memerlukan telur ayam. Saya menyedari banyak proses 

pengeluaran telur ayam mengambil masa enam (6) bulan daripada seekor anak 

ayam sehingga ia menjadi ayam yang bertelur berbanding dengan ayam 

pedaging yang hanya mengambil masa dari tiga puluh lima (35) hari hingga 

empat puluh dua (42) hari. Saya yakin kepakaran dalam negara yang 

melibatkan agensi kerajaan dan pemain industri berupaya mencipta inovasi 

baharu bagi menyelesaikan perkara ini; 

 

 

6. Antara penyelesaian yang sedang saya teliti ialah harga dan tempoh 

kawalannya, subsidi dan kaedah serta kecepatan penyalurannya, 

pengeksportan hasil pengeluaran negara dan kos produksi seperti harga input 

ternakan haiwan; 

 

7. Malaysia merupakan pengeluar telur ayam terbesar di rantau ini iaitu sekitar 

113% lebih daripada keperluan dalam negara yang menggunakan 30 juta butir 



telur sehari. Lebihan pengeluaran ini mengupayakan kita mengeksport telur ke 

Singapura. Saya akan berusaha untuk memastikan tidak berlaku umpama 

peribahasa Melayu laki pulang kelaparan, dagang lalu ditanakkan atau anak 

kera di hutan disusui, anak sendiri di rumah kebuluran; 

 

8. Saya akan segera mengadakan mesyuarat dengan KSU dan pasukannya 

untuk saya bentangkan kepada YAB Perdana Menteri langkah penyelesaian 

terhadap beberapa isu yang dibentangkan semasa Mesyuarat antara KSN dan 

KSU-KSU bersama YAB Perdana Menteri pada 27 November 2022 yang lalu. 

“BUSINESS IS NOT AS USUAL”; 

 

9. KPDNKSH yang menjadi urus setia kepada Majlis Tindakan Kos Sara Hidup 

Negera atau NACCOL dan akan digerakkan dengan segera; 

 

10. Dasar yang baik dan terbukti berkesan yang telah dilaksanakan di kementerian 

sebelum ini akan kita teruskan. Saya minta KSU dan pasukannya mencari 

inovasi baharu bagi penambahbaikan dasar dan pelaksanaan sedia ada untuk 

meningkatkan prestasi, impak dan keberkesanan kos yang secara langsung 

dirasai oleh rakyat dalam mengurangkan beban kos sara hidup; 

 

11. Program dan inisiatif yang sedia ada dalam sektor perdagangan dalam negeri 

yang memberikan sumbangan yang signifikan kepada KDNK negara, program 

kepenggunaan untuk melahirkan pengguna bijak, rasional dan berdaya upaya 

serta penguatkuasaan di seluruh Negara perlu ditingkatkan keberkesanan 

pelaksanaannya; 

 

12. Saya akan kerap bersama rakyat untuk mendapatkan first-hand information 

dan mengadakan libat urus dengan pemain industri dalam menentukan dasar 

dan pelan tindakan yang efektif agar penyelesaian terhadap masalah yang 

dihadapi oleh rakyat dapat diselesaikan dengan segera; 

 

 

13. Banyak perkara lagi dalam radar saya akan terangkan dari semasa ke semasa; 

 

14. Terima kasih kepada semua wartawan. Saya sangat menghargai atas 

sokongan yang berterusan daripada tuan puan rakan wartawan sekalian. 

Selepas sidang akhabra ini mari bersama saya untuk meninjau Pasar Raya 

Giant di Saujana Impian Kajang, Selangor. 

 


